Пакінуўшы ззаду цудоўны амфітэатр на вадзе, мы праплываем ля высокіх курганоў, дзе некалі былі старажытныя паселішчы, а цяпер размешчана родная вёска Анатоля Сыса Гарошкаў, дзе стаіць ягоная хата, а поруч пад купамі высокіх бяроз, якія так добра відаць з Дняпра, пад прыгожым помнікам, зробленым Генікам Лойкам, ляжыць ён сам. Поруч у вёсцы Броннае, у мясцовай школе, дзе вучыўся будучы паэт, размешчаны музей А. Сыса. Крыху ніжэй па цячэнню ляжыць старажытны Холмеч, які ў ХVІ – ХVІІ стст. належаў Валовічам – некалі багатаму і знатнаму роду беларускіх феадалаў. Размешчаны на левым беразе Дняпра гарадок быў абкружаны валам з драўлянымі сценамі і вежамі. Уезд і выезд ажыццяўляўся праз двое варотаў, якія адкрывалі дарогу ў Рэчыцу і Лоеў. Хутчэй за ўсё яны называліся Рэчыцкімі і Лоеўскімі. Такой была сярэднявяковая традыцыя.

Умацаванні горада ўпамінаюцца ў сувязі з падзеямі 1649 года і бітвай войскаў украінскага палкоўніка Крычэўскага супраць атрадаў гетмана Вялікага княства Літоўскага Януша Радзівіла. Холмеч меў заняты атрадам шляхціцаў і наёмнікаў на чале з ротмістрам Сасноўскім. Аднак жыхары горада ўстанавілі сувязь з паўстанцамі і адчынілі вароты. Атрад Сасноўскага быў ліквідаваны.

Цяпер сляды старажытных умацаванняў Холмеча растварыліся пад забудовай і рэканструяваць іх цяжка.   
Прасігналіўшы вёскам, дзе нарадзіліся В. Ярац, В. Стрыжак, С. Сыс, мы плывем міма прыгожых дамкоў з правага крутога берага ў Лоеў, што ляжыць на самай мяжы з Украінай. Менавіта тут у Дняпро ўліваецца прыгажун Сож, па якім мы будзем уздымацца на нашым фрэгаце ў другое падарожжа – сустрэчу з гомельскімі літаратарамі, што нарадзіліся ва ўсходніх раёнах вобласці. 
На Лоеўшчыне працякае рака Песачанка, у пойме Дняпра шмат старыц і азёр. Край даволі сціплы па калькасці літаратараў, што нарадзіліся тут, але шчыра запрашае пазнаёміцца з імі, бо паэтычнае слова гучыць тут  не менш узнёсла і прыгожа, пра што згадваюць і пісьменнікі, што ў розны час наведвалі Лоеўшчыну і пакінулі аб ёй цікавыя і эмацыянальныя згадкі:
Лоеў (Лоева Гара) – гэтае паселішча ўзнікла з ХІ ст. на жывапісным высокім правым беразе Дняпра ля зліцця яго з Сожам. Дняпроўскія стромы і шырокая плынь рэк абараняла яго з поўначы і з усходу, таму мясцовы драўляны замак, які пазней узнік тут, меў штучныя ўмацаванні з поўдня і захаду. Аднак Лоева Гара ў ХV – ХVІ стст. стала тым месцам, дзе татары Перакопскай Арды, якая не раз кіравалася на рабаўніцтва і на палон ў паўднёвыя і цэнтральныя раёны Беларусі, перапраўляліся тут праз Дняпро. “Татарскі брод” патрабаваў пастаяннай і пільнай увагі, і варта ўскладзена была перш за ўсё на мясцовы замак, для якога гэтая служба была часта непасільнай. У 1505 годзе татарскія загоны Мехмет-Гірэя, якія прарваліся праз Дняпро, спалілі Лоеў. Дакументы зафіксавалі іх разбуральны маршрут у 1538 годзе ў кірунку “на Лоеву Гару, на Петриковичи и на Слуцко”. Праз год каралеўская грамата абвясціла жыхарам Беларусі, што “...люди великие поганство Татарове идуть у верх Днепра тым шляхом, которым третий год шли, мимо Чернигове и на Лоеву Гору, и оттол бы они мели просто ити в тамошнее панство наше Великое князство Литовское, сказу и плен подданным нашим чинити”.
Пасля аднаго з разбурэнняў таго часу магнат Леў Сапега “властным накладом своим замок и место на Лоевой Горе на шляху татарском заложил”. Але гэта было фактычна аднаўленне горада і замка, якія існавалі раней. Апісанне ўмацаванняў Лоева не захаваліся. Толькі на карце М. Струбіча 1578 года выяўлена высокая абарончая вежа. Паколькі замчышча не захавалася, яго канфігурацыю можна аднавіць паводле надзвычай цікавага дакумента – гравюры сярэдзіны ХVІІ ст. Яна паказвае ход бітвы пад Лоевам летам 1649 года паміж сялянска-казацкімі атрадамі Гаркушы і Пабадайлы і Войскамі радзівіла. На гравюры відаць, што і замак, і горад былі ўмацаваны дугападобнымі валамі і равамі, якія ўпіраліся ў бераг Дняпра. Зараз толькі рэшткі замкавага рова, моцна засыпанага і забудаванага, рэканструіруюцца ў наступных  параметрах: глыбіня за 2 м, шырыня болей за 8 м. Першапачаткова, відавочна, як і паўсюдна на Беларусі, умацаванні былі традыцыйнымі – драўляныя вежы і сцены.
Паводле карт ХVІІІ ст., умацаванні існавалі да далучэння Усходняй Беларусі да Расіі. (М. Ткачоў)
У вёсцы Казярогі пахаваны узбекскі паэт Султан Джураеў (Джура), які загінуў ў лістападзе 1943 года падчас фарсіравання Дняпра. У гонар памяці паэта адкрыта мемарыяльная дошка, названа вуліца ў вёсцы, пасаджаны бярозкі, якія ўтвараюць “Султанавы гай”. Васіль Вітка прысвяціў верш “Памяці Султана Джуры”, узбекскі паэт Адхам Рахматаў напісаў верш у гонар паэта “На берагах Сожа”, выкліканы наведваннем месца гібелі і пахавання земляка. У Лоеўскім народным музеі існуе экспазіцыя, дзе захоўваюцца матэрыялы, прысвечаныя ўшанаванню памяці лаўрэата Літаратурнай прэміі імя М. Астроўскага С. Джураева. 
